ПРЕДЛОГ НА ЗАКОН ЗА ОБРАЗОВАНИЕ НА ВОЗРАСНИТЕ
I. ОПШТИ ОДРЕДБИ
Член 1
(1) Со овој закон се уредуваат организирањето, структурата, финансирањето и управувањето на системот на образование на возрасните.
(2) Образованието на возрасните е дел од единствениот систем на образованието на Република Северна Македонија.

Дефиниции
Член 2

Одделните изрази употребени во овој закон го имаат следново значење:

1. „Образование на возрасните“ е дел од системот на образованието кој обезбедува образование, усовршување, оспособување и учење за возрасните лица,
2. „Понудувачи на услуги за образование на возрасните“ се:

а) установа за образование на возрасните е училиште, високообразовна установа, како и специјализирани установи за образование на возрасните и

б) институција за образование на возрасните е правно или физичко лице кое има регистрирано дејност за образование на возрасните.
3. „Работодавачи“ се трговско друштво, установа, или занаетчија кај кои се изведува практична обука за образование на возрасните според тековните услови на нивната активност, при што оваа обука не претставува нивна претежна дејност.
4. „Социјални партнери“ се здруженија на работодавачи и синдикати кои ги претставуваат интересите на работодавачите и работниците, кои во соработка со органите на државната управа и единиците на локалната самоуправа учествуваат во реформите, развојот и реализацијата на образованието на возрасните.
5. „Јавно признати програми за образование на возрасните“ се програми за формално образование кои ги донесува или одобрува надлежниот државен орган.
6. „Посебни програми за образование на возрасните“ се програми за неформално образование за стекнување на знаења, вештини и компетенции.
7. „Диплома и свидетелство“ се јавни исправи со кои се потврдува завршувањето на одредена јавно призната програма за образование на возрасните,
8. „Сертификат“ е исправа со која се потврдува завршувањето на одредена посебна програма за образование на возрасните.
9. „Учесник“ е лице кое се вклучува во образовните програми за возрасните и претходно ги исполнил условите во поглед на претходното задолжително образование и други лица кои се образуваат, а немаат статус на ученик.
10. „Национална рамка на квалификации (НРК)“ е инструмент за воспоставување на систем  на квалификации стекнати во одредена земја, со кој се дава основа за стекнување на квалификации, проодност и квалитет на квалификациите. 

11. „Македонска рамка на квалификации (МРК)“ е задолжителен национален стандард со кој се уредува стекнувањето и користењето на квалификациите во Република Северна Македонија и инструмент за воспоставување систем на квалификации стекнати во Република Северна Македонија со кои се даваат основите за прегледност, пристап, проодност, стекнување и квалитет на квалификациите. 

12.  „Вештини“  е  способност за  примена  на  знаењето,  извршување на задачите и решавање  проблеми. Вештините се опишани како  когнитивни (вклучување на употреба на логичко, креативно и интуитивно мислење) и практични (мануелна работа и употреба на методи, инструменти, алати и материјали).

13. „Знаење и разбирање“ е збир на стекнати и систематизирани информации, односно збир на теоретски и фактички информации.

14. „Доживотно учење“  е активност  на формално, неформално и искуствено (информално) учење во текот на целиот живот со цел подобрување на знаењето, вештините и компетенциите за лични професионални и општествени потреби.

15. „Институција“ е установа или друго тело  која  е  акредитирана да образува, обучува и оценува учесници кои се стекнуваат со квалификации.  Институциите  изведуваат  формални и неформални програми со кои се стекнуваат  квалификации за кои се издаваат  јавни исправи.

16. „Квалификација“ е формален резултат од процесот на оценување и потврдување која се стекнува  кога надлежна институција ќе потврди дека поединецот ги има постигнато резултатите од учење согласно со утврдени стандарди.

17. „Компетенции“ се  докажана способност за користење на знаењето и вештините  во услови на  учење или на работа.
18. „Клучни компетенции“ е збир на компетенции на одредено ниво, потребни  за задоволување на  личните, општествените и професионалните потреби на поединецот во процесот на доживотното учење.  Клучни компетенции се: комуникација на мајчин јазик, комуникација на странски јазици, математичка компетенција како и основни компетенции во природните науки, технологиите и инженерството, дигитална компетнција, лична и општествена компетенција и компетенција учење да се учи,  граѓанска компетенција, претприемништво, и културна свест и изразување.
19. „Делумна квалификација“ претставува единица(и) на резултатите од учење стекнати од поединец, а кои се оценети и потврдени од надлежен орган според однапред дефиниран стандард, но кои не водат до целосна квалификација.

20. „Меѓународна квалификација“ е квалификација која е доделена од меѓународно тело (здружение, организација, сектор или претпријатие), основано во согласност со закон  или од национално тело кое делува во име на меѓународното тело и која се употребува во најмалку две земји и вклучува резултати од учење, вреднувани преку поврзување со стандардите кои ги утврдило меѓународното тело.
21. „Модул“ е независна единица на учење која претставува заокружена целина или дел од образовна програма и вообичаено може да биде: задолжителен, ко-задолжителен, условен и изборен. 

22. „Нивоа во рамката“ е серија на последователни чекори  на учење, изразени преку општи резултати, структурирани според збирот на описи на нивоата.
23. „Описи на нивоа“  се типот и сложеноста на знаењето, вештините и компетенциите на одредено ниво на рамката на квалификации.

24. „Описи на квалификации“  се мерливи показатели  за резултатите од учење кои  се однесуваат на стекнатите знаења, вештини и компетенции .

25. „Оценување“ е процес на вреднување на знаењето, вештините и компетенциите според претходно дефинирани критериуми и резултати на учење, кое вклучува писмени, усни и практични тестови, испити, проекти и портфолио.

26.  „Резултати  од учење“  се  изјави за тоа што знае, што разбира и што може да прави учесникот, како резултат на формалниот, неформалниот или искуствениот (информалниот) процес на учење и се дефинираат како знаења, вештини и  компетенции во смисла на одговорност и самостојност.

27. „Програма (образовна/студиска)“ е збир на образовни компоненти, засновани на резултатите од учењето, кои се признаваат за доделување на конкретна квалификација.

28. „Формално образование“ е структуриран процес обезбеден од страна на  образовна установа или установа за обука кое се спроведува според одобрени програми, за унапредување на знаењето, вештините и компетециите за што се издава јавна исправа. 

29. „Неформално образование“ се организирани активности на учење со цел  унапредување на знаењето, вештините и компетенциите за лични, општествени и професионални потреби и  може  да води до  издавање јавна исправа.

30. „Искуствено (информалното) учење“  е учење кое произлегува од секојдневните животни активности поврзани со работата, семејството или со слободното време. Тоа не е структурирано во однос на целите за учење, времето на учење или поддршката во учењето.           

31. „Обезбедување квалитет“ е систем на  мерки усвоени на национално и/или институционално ниво со кои се потврдува дека се применети процеси и  процедури заради осигурување и унапредување на  квалитетот на сите аспекти на образовниот процес, на програмите и на системот на квалификациите.

32. „Стандард на квалификација“  е документ кој содржи стандардизиран опис на квалификацијата и клучен дел од содржината и структурата на квалификацијата на одредено ниво која ги вклучува сите информации потребни за одредување на нивото, обемот и припадност на одреден сектор на  квалификацијата, како и податоци потребни за обезбедување и промовирање на висок квалитет на квалификацијата.

33. ,,Стандард на занимање” е документ кој го одредува потребното знаење, вештини и компетенции кои поединецот треба да ги поседува за да биде способен да изведува работни задачи, дожности и функции во рамките на занимањето.

34 „Валидација на неформално образование и искуствено (информално) учење” е постапка  со која надлежно тело потврдува дека подинецот ги стекнал  резултатите од учење (знаења, вештини и компетенции) преку неформално и искуствено (информално) учење во согласност со соодветен стандард. 

35. „Потврда“ (анг. Micro-credential) претставува запис за резултатите од учење кои учесникот ги стекнал по мал обем на учење коишто се оценети според прегледни и јасно определени стандарди.
Видови на образование на возрасните
Член 3
(1) Образованието за возрасни им овозможува на возрасните во текот на нивниот живот стекнување на компетенции и квалификации потребни за личен и професионален развој, работа и вработување, како и општествено одговорно однесување.
(2) Образованието на возрасните се реализира како формално образование, неформално образование и искуствено (информално) учење.

(3) Формално образование на возрасните означува дејност која се изведува согласно законите кои ја регулираат дејноста основно, средно и високо образование.

(4) Формалното образование на возрасните, во смисла на овој закон, се организирани процеси на учење кои се реализираат врз основа на наставни планови, наставни програми и испитни програми за основно и средно образование и наставни планови, наставни програми и испитни програми од стручно образование и обука приспособени на потребите и можностите на возрасните и на барањата на пазарот на трудот, во согласност со закон, кои водат кон дел или целосна квалификација.
(5) Неформално образование на возрасни, во смисла на овој закон, се организирани процеси на учење на возрасни врз основа на посебни програми, заради стекнување знаења, вредности, ставови, способности и вештини и квалификации насочени кон личен развој на возрасните, работа и вработување и социјални активности.
(6) Искуственото (информалното) учење на возрасните, во смисла на овој закон, е процес на самостојно стекнување знаења, вредности, ставови, способности и вештини, во секојдневниот живот, работата и социјалната средина.

Принципи и цели на образованието на возрасните
Член 4

(1) Образованието за возрасни се заснова на следниве принципи:
1) Доживотно учење - почитување на потребите и можностите на возрасните за учење и развој во текот на животот во сите области од животот,
2)  Особености - стекнување образование во согласност со искуствата, 
3) Релевантност - основата на образованието и учењето на барањата и потребите на околината и на поединецот,
4) Достапност - еднакви услови за стекнување општо и стручно образование и вклученост во сите степени, видови и облици на образование и учење,
5) Интегритет - еднакви права и можности за стекнување образование за развој на личноста, општествените капацитети и улоги, вработливост, професионален развој и напредување,
6) Различноста на понудата - слобода и автономија во изборот на начинот, содржината, формата, средствата и методите на образованието на возрасните,
7) Еднакви можности - вклучување и стекнување образование без разлика на возраста, полот, тешкотиите и попреченоста во развојот, попреченоста, расната, националната, социјалната, културната, етничката и верската припадност, јазикот, местото на живеење, финансиската или здравствената состојба и други лични карактеристики,
8) Соработка во областа на образованието на возрасните - органи на државната управа надлежни за образование, економски развој, вработување, работа, социјална политика, здравство, младинска политика и други области, институции и други организации одговорни за развој, обезбедување и подобрување на квалитетот на образованието. и вработување, научноистражувачки организации, органи на автономни покраини и единици на локална самоуправа, како и други социјални партнери - стопански комори, претставнички здруженија и единици на локална самоуправа и професионални здруженија на работодавачи, репрезентативни синдикати, здруженија и поединци,
9) Професионализам и етика – професионални и морални одговорност,
10) Еднакво оценување и општествено признавање на образовните резултати - без оглед на формата, видот и начинот на учење и стекнување образование,
11) Обезбедување квалитет - развој на механизми за обезбедување стандарди во различни активности на образованието на возрасните и
12) Почитување на личноста и достоинството на секој учесник во образованието за возрасни.

(2) Образованието за возрасни обезбедува:

1) Подобрување на образовната и квалификациската структура и подобрување на можностите за вработување на населението,
2) Создавање основа за одржлив социо-економски развој на државата,
3) Зголемување на професионалната мобилност и флексибилност на работоспособното население,
4) Намалување на сиромаштијата, постигнување еднаквост, социјална инклузија и меѓугенерациска солидарност,
5) Подобрување на квалитетот на животот - лична, семејна, природна и социјална средина,
6) Развој на демократијата, интеркултуралноста и толеранцијата и
7) Интеграција во европскиот социјален и економски простор со почитување на европските образовни рамки.

Понудувачи на услуги за образование на возрасните
Член 5
Образованието за возрасните, согласно со овој закон, можат да го вршат јавните и приватните установи за образование на возрасните, институциите за образование на возрасните, центрите за усовршување, работодавачите и социјалните партнери, здруженијата или индивидуалните обучувачи кои ги исполнуваат условите пропишани со овој закон.

II. НАДЛЕЖНОСТИ ЗА ОБРАЗОВАНИЕ НА ВОЗРАСНИТЕ

Надлежности за образованието на возрасните

Член 6

Надлежни за образование на возрасните се министерството надлежно за образование на возрасните (во натамошниот текст: Министерството), министерството надлежно за труд, Советот за образование на возрасните, единиците на локалната самоуправа и социјалните партнери.

Надлежности на Министерството во областа на образованието на возрасните

Член 7

Министерството има надлежност да:

· донесе Стратегија за образование на возрасните и годишен акционен план за нејзина реализација, врз основа на предлог од Советот за образование на возрасните,

· предлага на Владата на Република Северна Македонија (во натамошниот текст: Владата) мрежа на установи за образование на возрасните,

· дава мислење до Владата за престанокот со работа на установите за образование на возрасните, на начин утврден со закон,

· врши акредитација на установите за образование на возрасните за програмите за формалното образование, на начин утврден со закон,

· води регистар на акредитирани установи за формално образование на возрасните,

· донесува национални рамковни наставни планови, наставни програми и испитни програми за образование на возрасните, 

· донесува посебни програми за образование на возрасните на предлог од Центарот за образование на возрасните (во натамошниот текст: Центарот),
· донесува наставен план, наставни програми и испитини програми за основното, гимназиското и стручното образование на возрасните по предлог на Бирото за развој на образованието (во натамошниот текст: Бирото) и Центарот, 

· обезбеди средства од Буџетот на Република Северна Македонија за финансирање на образованието на возрасните врз основа на утврдените потреби на државата,

· обезбеди средства за истражување и развој за потребите на образованието на возрасните, во согласност со државните и потребите на Европската унија и 

· врши други работи согласно со закон.

Надлежности на министерството надлежно за труд во областа на образованието на возрасните

 Член 8

Министерството надлежно за труд има надлежност да:

· учествува во спроведувањето на државната политика во областа на образованието на возрасните, согласно со овој закон,

· ги согледува потребите за преквалификација и доквалификација на кадарот преку анализа на пазарот на трудот и доставува мислење до Советот,

· учествува, преку секторските комисии, во подготвувањето и усогласувањето на стручните квалификации согласно стандардот на квалификација,
· иницира потреби од изготвување на нови стручни квалификации согласно стандардот на квалификација  во соработка со Центарот и 

· ги донесува стандардите на занимања.

Совет за образование на возрасните
Член 9

(1) Владата формира Совет за образование на возрасните (во натамошниот текст: Совет), како советодавно тело кое предлага стратешки прашања кои се однесуваат на политиката на развој на образованието на возрасните.
(2) Советот е составен од 13 члена, и тоа: два члена од редот на експертите за образование на возрасните назначени од Владата, по еден член од: Министерството, Бирото, Центарот за развој на стручно образование и обука, Министерството за финансии, репрезентативниот синдикат во образованието, Заедницата на единиците на локалната самоуправа, Агенцијата за вработување на Република Северна Македонија, Агенцијата за поддршка на претприемништво на Република Северна Македонија, Стопанската комора на Северна Македонија, Сојузот на стопански комори на Македонија и Занаетчиска комора на Република Северна Македонија (во натамошниот текст: коморите).

(3) За член на Советот може да биде избрано лице кое ги исполнува следните услови:

- да е државјанин на Република Северна Македонија,

- да има  најмалку VI A ниво од МРК, со најмалку стекнати 240 ЕКТС или завршен VII1 степен на образование и

- да има најмалку пет години работен стаж во образование или доколку нема вработено лице кое има најмалку пет години работен стаж во образование, може да биде избрано лице кое има најмалку пет години работен стаж на раководно место во институцијата од која доаѓа.

(4) При именувањето на членовите на Советот се применува начелото на соодветна и правична застапеност на припадниците на заедниците кои не се мнозинство кај припадниците на етничките заедници во Република Северна Македонија, имајќи ги предвид јазиците на кои се изведува наставата во установите за образование на возрасните, без да се нарушат критериумите утврдени со овој закон.
(5) Во работата на Советот учествува и директорот на Центарот, без право на глас во одлучувањето.
(6) Советот избира претседател од редот на своите членови. 

(7) Мандатот на претседателот и на членовите на Советот трае четири години, со право на повторно именување.

(8) Советот ја уредува својата работа со деловник. Советот работи на седници кои се одржуваат најмалку еднаш месечно 

(9) Претседателот и членовите на Советот имаат право на месечен надоместок за работењето во Советот во висина на 25 % од просечната нето плата исплатена во претходниот месец на ниво на Република Северна Македонија, доколку во месецот се одржи седница. За техничкиот секретар надоместок е во висина од 10% од просечната нето плата исплатена во претходниот месец на ниво на Република Северна Македонија.
(10) За својата работа, Советот изготвува и донесува Годишна програма до крајот на тековната за наредната година. 

(11) За својата работа, Советот изготвува годишен извештај и го доставува до Владата и до Министерството до крајот на месец февруари во тековната година, за претходната година.
(12) Годишната програма на Советот и годишниот извештај за работењето на Советот се објавуваат на интернет страницата на Центарот.

(13) Стручно-административните работи за Советот ги врши Центарот, преку технички секретар на Советот, кој го определува директорот на Центарот, од редот на вработените административни службеници во Центарот.
Надлежности на Советот
Член 10
Надлежностите на Советот се: 

- изготвува и предлага Стратегија за образование на возрасните во контекст на доживотното учење до Министерството, 

- ја следи реализацијата  на Стратегијата за образование на возрасните,

- предлага развојни политики на годишно ниво  врз основа на резултати и препораки од направени анализи за потребите на пазарот на трудот од страна на Центарот, коморите, Агенцијата за вработување на Република Северна Македонија, Државен завод за статистика до Министерството и Владата на Република Северна Македонија,
- дава мислење за финансирање на програмите за образование на возрасните за кои се обезбедени средства во Буџетот на Република Северна Македонија,

- дава мислење за финансирање на валидацијата на неформалното образование и информалното учење за одредени стручни квалификации,

-   во соработка со единиците на локална самоуправа ја предлага мрежата на установите за образование на возрасните и за валидација,
- доставува предлози за донесување на нови и иновирање на постоечките посебни програми за образование на возрасните,
-   доставува предлози за изготвување стандарди на квалификации и стандарди на занимање и
- доставува полугодишни извештаи за своето работење со конкретни предлози за развојни политики до Центарот и до Министерството.

Надлежности на единиците на локалната самоуправа во областа на образованието на возрасните

Член 11

Советот на општината, односно на градот Скопје:

- врши анализа на потребите на пазарот на трудот на локално ниво и ги искажува согледувањата за потребите до Центарот, установите и институциите за образование на возрасните,

- може да основа установи за образование на возрасните, согласно со одредбите од овој и друг закон,

- доставува предлози до Министерството и до Центарот за потребите за развој на програмите за образование на возрасните,

- изготвува програми за образование на возрасните кои се финансираат од средствата на локалната самоуправа и ги доставува на верификација до Центарот,
- обезбедува средства за установите за образование на возрасните на кои им е основач,
- доставува предлози за уписната политика во образованието на возрасните до Министерството и
- води општински регистар за установи и институции кои реализираат јавно признати програми.

Надлежност на коморите и социјалните партнери кои ги претставуваат интересите на работодавачите и работниците во областа на образованието на возрасните
Член 12
Социјални партнери се организации на работодавачи и синдикати кои ги претставуваат интересите на работодавачите и работниците, кои во соработка со органите на државната управа и единиците на локалната самоуправа учествуваат во реформите, развојот и реализацијата на образованието на возрасните.

Член 13
Коморите и социјалните партнери кои ги претставуваат интересите на работодавачите во областа на образованието на возрасните, ги вршат следниве работи:

- изготвуваат анализи за потребите на пазарот на трудот и ги објавуваат на своите интернет страници;

-доставуваат предлози до Центарот за донесување на нови и иновирање на постоечките програми, 

- доставуваат предлози до Центарот за изменување или изготвување на нови стандарди на занимања и стандарди на квалификации; 

- можат да основаат институции за образование на возрасните согласно со одредбите на овој закон,

- изработуваат  програми за стекнување вештини или квалификации кои се финансираат од средствата на коморите и ги доставуваат на верификација до Центарот и

           - вршат други работи утврдени со овој закон.
Член 14
Мнозинскиот синдикат ги врши следниве работи: 

- доставува предлози за подобрување на условите за практичната обука на учесниците кај работодавачите, 

- може да основа институции за образование на возрасните согласно со одредбите од овој закон и

- изработуваат програми кои се финансираат од средствата на синдикатот и ги доставува на верификација до Центарот.

III. ОРГАНИЗИРАЊЕ НА ПОНУДУВАЧИТЕ НА УСЛУГИ ЗА ОБРАЗОВАНИЕ НА ВОЗРАСНИТЕ
Права и обврски на понудувачите на услугите за образование на возрасните
Член 15
(1) Понудувачите на услугите за формално образование на возрасните имаат права и обврски утврдени во законите кои ја регулираат дејноста основно, средно, стручно образование и обука и високо образование. 

(2) Понудувачите на услугите за неформално образование на возрасните имаат право да:

- организираат и остваруваат образование на возрасните согласно овој закон и 

- предлагаат измени и дополнувања на постоечките или да предлагаат нови посебни програми за образование на возрасните. 
(3) Понудувачите на услугите за формално и неформално образование на возрасните имаат обврска да: 

- континуирано и квалитетно да ја реализираат програмата за образование на возрасните, 

- го известат Центарот при секое отпочнување и завршување на обуката за верифицираната програма,

- обезбедат безбедни работни услови во рамките на процесот на образованието на возрасните,
- ги исполнуваат обврските од договорите со учесниците,

- ги прибираат и обработуваат личните податоци за учесниците од главната книга за учесници, согласно прописите од областа на заштита на личните податоци  и 

- доставуваат до Центарот годишен извештај за реализираните програми, бројот на учесниците, ангажираниот кадар, начинот на финансирање за реализација на обуките и следење на учесниците по завршување на обуката, до крајот на февруари наредната година.  

(4) Формата и содржината на годишниот извештај од став (3) алинеја 7 на овој член, ги утврдува  министерот за образование и наука (во натамошниот текст: министерот), на предлог на Центарот.   

Склучување договори
Член 16
(1) За време на следењето на програмата за образование на возрасните се склучува договор меѓу установата или институцијата за образование на возрасните и учесникот.

 (2) Во договорот од ставот (1) на овој член, се содржат условите за следење на образованието на возрасните: место на реализација на образовниот процес, времетраењето на образованието, квалификацијата, односно дел од квалификацијата за која учесникот посетува настава, обврските на двете страни, финансискиот надоместокот и правна поука во случај на спор.
(3) Договорот мора да биде потпишан пред започнувањето на реализацијата на програмата за образование на возрасните.

(4)  Содржината, формата и постапката на потпишувањето на договорот ги утврдува министерот, на предлог на Центарот.
Програми за образование на возрасните
Член 17
(1) Возрасните стекнуваат образование по наставните програми за основно и средно образование прилагодени на потребите и можностите на возрасните (во натамошниот текст: програмите за формално образование), во образовните установи кои се верификувани/акредитирани за овие програми.

(2) Прилагодувањето на програмите за формално образование од став (1) на овој член, во делот на основно, гимназиско и за општите предмети од стручното образование го врши Бирото, односно Центарот за развој на стручно образование во делот за стручно образование, а ги утврдува министерот.

(3) Прилагодувањето на програмите за формално образование од став (1) на овој член, за учесниците со попречености во делот на основно, гимназиско и за општите предмети од стручното образование го врши Бирото, односно Центарот за развој на стручно образование во делот за стручно образование, а ги утврдува министерот.

(4) Возрасните можат да се образуваат, усовршуваат и да ги дополнуваат своите знаења, вештини и компетенции, како и да стекнуваат квалификации согласно посебните програми за неформалното образование (во натамошниот текст: посебните програми), кои се реализираат во акредитирани образовни установи и институции.
Член 18
(1) Со посебните програми се стекнуваат: 
-      стручни квалификации или дел од стручни квалификации (модули)  и
-      знаења, вештини и компетенции кои не се дел од стручна квалификација. 
(2) Посебните програми се прилагодени на возраста, претходното стекнато образование, знаењета, вештините и способностите на возрасните.
(3) Посебните програми ги изготвува установата, односно институцијата за образование на возрасните, а ги верификува Центарот, освен ако поинаку не е уредено со овој или со друг закон.
(4) Центарот може да изготвува посебни програми за образование на возрасните.
(5) Посебните програми за образование на возрасните од ставот (4) на овој член, ги утврдува министерот.
Член 19
Посебната програма содржи:

- назив на програмата, 
- сектор,
- стандарди на занимања, 
- код на националното занимање,
- ниво на квалификација според НРК,
- критериуми за упис на учесникот во програмата,
- опис на програмата,
- модули,
- резултати од учењето според стандардот на квалификацијата,
- критериуми за оценување, 
- времетраење на програмата (вкупен број на часови) и облиците за изведување, 
- број на кредити,
- кадровски, дидактички, просторни услови и опрема за изведување на програмата, 
- проверка на постигнатите резултати од учењето и
- вид на јавна исправа со која се стекнува учесникот.
Член 20
(1) Посебните програми можат да се изведувааат преку: редовна настава, консултативно-инструктивна настава, дописно-консултативна настава, отворена настава, теленастава, настава на далечина и мултимедиски начин.
(2) Посебната програма која води кон стекнување стручна квалификација или дел од стручна квалификација треба да има модуларна структура и да биде изготвена врз основа на соодветен стандард на квалификација, согласно Законот за Националната рамка на квалификации.
(3) Посебната програма која не води кон стекнување стручна квалификација или дел од стручна квалификација може да има и модуларна структура. 
Член 21
(1) Посебните програми ги реализираат лица согласно нормативот за кадар од верификуваната програма.

(2) Лицето од ставот (1) на овој член, треба да има стекнато подготовка за работа со возрасни, која ја организира Центарот, како и во верификувани установи и институции.

(3) Доколку установата нема лице кое го исполнува условот од став (2) на овој член, програмата може да ја реализира лице кое нема стекнато подготовка за работа со возрасни само во период од шест месеци, со обврска лицето да се стекне со истиот во рок од шест месеци.
Верификација на посебни програми и акредитација на установа или институција за образование на возрасните
Член 22
(1) Понудувачот на услуга за образование на возрасните кој сака да реализира посебна програма до Центарот доставува барање за верификација на посебната програма и барање за акредитација на установата или институцијата за образование на возрасните, со потребната документација во прилог. 

(2) Начинот на верификација на посебната програма и на акредитација на установата или институцијата за образование на возрасните, формата и содржината на образецот на барањето од ставот (1) на овој член и потребната документација за верификација на посебната програма и акредитација на установа или институција за образование на возрасните, на предлог на Центарот, ги пропишува министерот.
(3) Барањето од став (1) на овој член, со потребната документација, можат да бидат поднесени и во електронска форма, согласно прописите од областа на електронското управување и електронските услуги и од областа на електронските документи, електронската идентификација и доверливите услуги.

(4) Центарот е должен да донесе решение за верификација на програмата од став (1) на овој член, во рок од 30 дена од денот на приемот на барањето од ставот (1) на овој член.

 (5) Трошоците за верификација на програмата и акредитација на установата или институцијата за образование на возрасните паѓаат на товар на подносителот на барањето.
(6) Висината на средствата за трошоците за верификација на програмите ја утврдува Управниот одбор на Центарот врз основа на реално направените трошоци при верификација  и спроведување на програмите.
Верификација на посебни програми за образование на возрасните

Член 23
(1) Верификацијата на посебните програми ја врши Центарот по претходно доставен предлог од Комисијата за верификација на посебни програми (во натамошниот текст: Комисијата за верификација), што ја формира директорот на Центарот.

(2) Комисијата за верификација е составена од три члена, и тоа: еден член од Центарот и два члена стручни лица од областа на поднесената програма за верификација.

(3) По исклучок од ставот (2) на овој член, Комисијата за верификација може да има и повеќе членови стручни лица од областа на поднесената програма за верификација.

(4) Претседателот на Комисијата е членот од Центарот.

(5) Центарот распишува јавен оглас за избор на стручни лица за членови на комисии за верификација на посебни програми и го објавува на својата интернет страница за да формира база од стручни лица од пријавените стручни лица.

(6) Базата тековно се ажурира со нови надворешни соработници.

(7) Стручни лица, членови на Kомисијата за верификација на посебни програми, треба да ги исполнуваат следниве услови:

-
да имаат најмалку високо образование од областа на поднесената програма за верификација и

-
да имаат најмалку пет години работно искуство во настава во областа на поднесената програма за верификација  или најмалку 10 години работно искуство во областа на поднесената програма за верификација. 

(8) Изборот на стручни лица се врши од страна на тричлена комисија, формирана од редот на вработените од Центарот. 

(9) Пред да бидат ангажирани  избраните стручни лица од базата од став (5) на овој член,  задолжително посетуваат обука организирана од страна на Центарот. 

(10) По поднесено барање за верификација на посебна програма, директорот на Центарот избира компетентни стручни лица од базата од став (5) на овој член, според поднесената програма за верификација.

 (11) Директорот формира Комисијата за верификација на посебната програма.

(12) Комисијата за верификација работи согласно  деловник донесен од страна на директорот на Центарот.
(13) На членовите на Комисијата за верификација им следи надоместок за работата, чија висина ја утврдува Управниот одбор на Центарот, врз основа на бројот на дадени предлози за посебните програми кои се верификуваат.

(14) На одлуката за утврдување на висината на надоместокот од став (13) на овој член, согласност дава министерот.

(15) Решението за верификација на посебната програма од член 22 став (3) од овој закон, е со важност од пет години.
(16) Против донесеното решение за верификација на посебните програми, установата или институцијата има право на жалба во рок од 15 дена од приемот на решението, до Државната комисија за одлучување во управна постапка и постапка од работен однос во втор степен.
(17) За верификуваните посебни програми Центарот објавува каталог на својата интернет страница и на интернет страницата на Министерството.

Акредитација на установи и институции за образование на возрасните
Член 24
 (1) Акредитација на установи за формално образование на возрасните врши Министерството, врз основа на барање од установата и исполнетоста на нормативите и стандардите за простор, опрема и кадар за реализирање на програмите за формално образование на возрасните. 

(2) Барањето од став (1) на овој член, со потребната документација, можат да бидат поднесени и во електронска форма, согласно прописите од областа на електронското управување и електронските услуги и од областа на електронските документи, електронската идентификација и доверливите услуги.

(3) Министерството, во рок од 30 дена од денот на поднесувањето на барањето за акредитација  на установата и институцијата, донесува решение со кое одлучува по барањето за акредитација на установата од ставот (1) на овој член. 

(4) Нормативите и стандардите за простор, опрема и кадар  за реализирање на програмите за формално образование на возрасните ги утврдува министерот, на предлог на Бирото и Центарот за развој на стручно образование и обука.

(5) Начинот на акредитацијата на установите за формално образование на возрасните, формата и содржината на образецот на барањето за акредитација и потребната документација, на предлог на Центарот, ги пропишува министерот.
(6) Акредитација на установите и институциите кои реализираат верификувани посебни програми врши Центарот.
(7) Установа и институција за образование на возрасните може да реализира верификувани посебни програми, доколку има простор, опрема и кадар соодветен за реализација на тие програми, за што поднесува барање за аредитација на установата или институцијата до Центарот.

(8) Барањето од став (7) на овој член, со потребната документација, можат да бидат поднесени и во електронска форма, согласно прописите од областа на електронското управување и електронските услуги и од областа на електронските документи, електронската идентификација и доверливите услуги.

(9) Нормативите и стандардите за простор, опрема и кадар  за реализирање на верификувани посебни програми за образование на возрасните ги утврдува министерот, на предлог на Бирото и Центарот за развој на стручно образование и обука.

(10) Проверка на исполнетоста на нормативите и стандардите за простор, опрема и кадар од ставот (4) на овој член, врши Комисијата за верификација од член 23 став (2) од овој закон. 

(11) Начинот на акредитација на установа и институција за образование на возрасните, формата и содржината на образецот на барањето од ставот (7) на овој член и потребната документација, на предлог на Центарот, ги пропишува министерот.
(12) Центарот е должен да донесе решение за акредитација на установата или институцијата во рок од 30 дена од денот на приемот на барањето од ставот (6) на овој член. Решението е со траење додека е траењето на решението за верификација од член 23 став (15) од овој закон. 
(13) Против донесеното решение за акредитација на установата или институцијата за реализација на програма за образование на возрасните, установата или институцијата има право на жалба во рок од 15 дена од приемот на решението до Државната комисија за одлучување во управна постапка и постапка од работен однос во втор степен.

Член 25
(1) Центарот води Регистар за акредитирани установи и институции кои реализираат посебни програми и го објавува на својата интернет страница.
(2) Формата, содржината и начинот на водење на регистарот од ставот (1) на овој член, на предлог на Центарот, ги пропишува министерот.

Испити и проценка
Член 26
(1) Возрасните своите знаења, вештини и способности, можат да ги докажат со полагање на испити по завршувањето на посебната програма.

(2) Возрасните своите знаења, вештини и способности, можат да ги докажат и преку валидација.
(3) Испитите од ставот (1) на овој член, кои не водат до стекнување на квалификација, односно дел од квалификација ги организира установата, односно институцијата за образование на возрасните која ја реализирала посебната програма за стекнување на знаења, вештини и способности. 

(4) Проценката на знаењата, вештините и компетенциите, стекнати преку посебните програми, која води до стекнување на квалификација, односно дел од квалификација ги организира установата, односно институцијата за образование на возрасните акредитирана за посебни програми за стекнување квалификации или дел од квалификации.
(5) Проценката на знаењата, вештините и компетенциите, стекнати преку посебните програми низ процесот на валидација, која води до стекнување на квалификација, односно дел од квалификација ги организира акредитираната установа за валидација.
(6) Начинот за проценка на знаењата, вештините и компетенциите од став (5) на овој член, кој се спроведува од страна на Комисијата за проценка од  член 39 од овој закон, го  утврдува министерот, на предлог на Центарот.
Сертификат, свидетелство и диплома 
Член 27
(1) За знаењата, вештините, способностите и компетенциите стекнати од посебните програми се добива сертификат со додаток на сертификат.
(2) За знаењата, вештините, способностите и компетенциите стекнати од  посебните програми кои водат кон стекнување квалификација, односно дел од квалификација, се добива сертификат за стручна квалификација, со додаток на сертификат, во кој се наведени модулите и резултатите од учење од стандардот на квалификација со кои се стекнал учесникот, односно сертификат за модул/и на квалификација со додаток на сертификат, во кој се наведени резултатите од учење во рамки на модулот од стандардот на квалификација со кои се стекнал учесникот.
(3) За стручната квалификација стекната преку процесот на валидација учесникот добива сертификат за стручна квалификација, со додаток на сертификат, во кој се наведени модулите и резултатите од учење од стандардот на квалификација со кои се стекнал учесникот. 
(4) За валидираните знаења, вештини и компетенции од модул/ите од стандардот на квалификација учесникот добива сертификат за модул/и на квалификација со додаток на сертификат, во кој се наведени резултатите од учење во рамки на модулот од стандардот на квалификација со кои се стекнал учесникот. 
(5) Називот, содржината и формата на сертификатите и додатокот на сертификатите од ставовите (1), (2), (3)  и (4)  на овој член, на предлог на Центарот, ги пропишува министерот.
(6) Сертификатите и додатоците на сертификатите од ставовите (1), (2), (3)  и (4)  на овој член, ги обезбедува Центарот, а понудувачите на услугите за образование на возрасните, односно за валидација плаќаат надомест за истите.
(7) Висината на надоместокот од став (6) на овој член, ја утврдува Управниот одбор на Центарот, врз основа на реално направените трошоци за печетење и доставување на сертификатите и додатоците на сертификатите.
(8) По завршувањето на програма за формално образование на возрасните, учесникот добива диплома со додаток на диплома за завршено ниво на образование, односно свидетелство за завршено одделение или година на образование, согласно закон.

(9) По завршувањето на програма преку процесот на валидација која доведува до стекнување на квалификација од I ниво (основно образование), учесникот се стекнува со свидетелство со додаток на свидетелство за исполнетот на резултатите според стандардот на квалификација согласно закон.
Документација и евиденција за учесниците во посебните програми
Член 28
(1) Установите, односно институциите за образование на возрасните, јавните и приватните установи за образование и институциите за образование на возрасните кои се акредитирани за посебните програми водат и издаваат документација и водат евиденција за учесниците во посебните програми.

(2) Под документација од ставот (1) на овој член, се подразбира: главна книга на учесници и сертификат со додаток на сертификат.
(3) Документацијата од ставот (2) на овој член, се води на македонски јазик и неговото кирилско писмо, како и на јазикот и писмото на кои се реализира програмата за образование на возрасните. 

(4) Под евиденција од ставот (1) на овој член, се подразбира досието за учесникот.
(5) Евиденцијата од ставот (4) на овој член, се води на македонски јазик и неговото кирилско писмо, како и на јазикот и писмото на кои се реализира програмата за образование на возрасните. 

(6) Начинот на водењето, формата и содржината на документацијата и евиденцијата од ставот (1) на овој член, на предлог на Центарот, ги пропишува министерот.

Член 29
(1) Установите, односно институциите за образование на возрасните имаат обврска податоците за програмите кои се реализираат, учесниците и други податоци кои се од важност за следење и развој на образованието на возрасните, да ги доставуваат до Центарот.

(2) Центарот на секои четири месеци ги доставува збирните податоци од ставот 1 на овој член до Државниот завод за статистика, како и до единицата на локалната самоуправа.
(3) Центарот изготвува годишен извештај за податоците од став (1) на овој член и го доставува до Министерството и до Советот до март наредната година за претходната година. 

Права и обврски на учесниците во образование на возрасните
Член 30
(1) Учесник во програми за образование на возрасните може да биде лице кое има навршено 16 години возраст и ги исполнува другите услови утврдени со програмата.
(2) Статус на учесник се стекнува со склучување на договор за вклучување во програма за образование на возрасните помеѓу учесникот и установата или институцијата.

(3) Статус на учесник престанува со завршувањето на програма, испишување од програмата или на друг начин предвиден со договорот од член 16 од овој закон.
Член 31
(1) Учесниците имаат право:

-  доколку се во работен однос, за време на полагање на завршниот испит на програмата за образование на возрасните за стекнување  квалификација или дел од квалификација да можат да користат одмор во траење од четири работни дена, доколку со законот за работни односи не е поинаку определено,
- да бараат поврат на финансиските средства доколку програмата не може да се реализира по вина на установата или институцијата и
- да го раскинат договорот  од член 16 од овој закон, според условите утврдени во договорот. 
(2) Учесниците имаат обврска:

- редовно да ја посетуваат програмата,

- да го достават договорот од член 16 од овој закон, до работодавачот заради непречено следење на обуката,
- да ги почитуваат правилата за безбедност и заштита при работа и

- да ги исполнуваат и другите обврски наведени во договорот 

IV. ВАЛИДАЦИЈА НА НЕФОРМАЛНО И ИСКУСТВЕНО (ИНФОРМАЛНО) УЧЕЊЕ
Член 32
(1) Валидација на неформалното и искуственото (информалното) учење (во натамошниот текст: валидацијата) е процес на идентификување, документирање, проценка и сертификација на стекнати знаења, вештини и компетенции во искуствено (информалното) учење согласно дефинирани критериуми, а во согласност со стандардот за квалификацијата.

(2) Со процесот на валидација, а преку идентификување, документирање, проценка и сертификација  на стекнатите знаења, вештини и компетенции, лицето може да се стекне со стручна квалификација до VB ниво од Македонската рамка на квалификации и со I ниво од Македонската рамка на квалификации (основно образование).
(3) Начинот на валидација од ставот (1) на овој член, се уредува со Методологијата за процесот на валидација за стекнување на квалификација од член 38 од овој закон.
Член 33
(1) Валидација може да вршат само акредитирани јавни установи за образование за основно и средно образование (во натамошниот текст: понудувачите на услуги за валидација).

 (2)  Понудувачите на услуги за валидација имаат право да:
-     го организираат процесот на валидација на неформалното и искуственото (информалното) учење според одредбите од овој закон и
-     иницираат развивање и/или ревидирање на стандарди на занимање и стандарди на квалификации до надлежните институции.
(3) Понудувачите на услуги за валидација имаат обврска:
-     да го спроведуваат процесот на валидација согласно утврдените механизми и стандарди за квалитет, 
-   да обезбедат работни услови во рамки на процесот на валидација согласно Законот за безбедност и здравје при работа,
-   да ги исполнуваат обврските од договорот со учесниците,
-   да даваат информации, насоки и поддршка на учесниците пред, за време на и по завршување на процесот на валидација,
-   да обезбедат независен и транспарентен процес на проверка на знаењата, вештините и компетенциите на учесникот,
-   да ги прибираат и обработуваат личните податоци за учесниците согласно прописите од областа на заштита на личните податоци,
-   да ги доставуваат податоците за бројот на  учесници, ангажираниот кадар и други податоци кои се од важност за следење и развој на процесот на валидација до Центарот и
- доставува збирни податоци на секои четири месеци до Министерството, Државниот завод за статистика и до единиците за локалната самоуправа.
Член 34
(1) Акредитација на понудувачите на услуги за валидација врши Центарот, по претходно објавен јавен повик. 

(2) Јавниот повик од став (1) на овој член, се објавува на интернет страниците на Министерството и на Центарот.
(3) Понудувачот на услуги за валидација може да го спроведува процесот на валидација доколку има простор, опрема и кадар соодветен за спроведување на процесот на валидација за конкретната квалификација, за што поднесува барање за акредитација на понудувачи на услуги за валидација до Центарот.

(4) Барањето од став (3) на овој член, со потребната документација, можат да бидат поднесени и во електронска форма, согласно прописите од областа на електронското управување и електронските услуги и од областа на електронските документи, електронската идентификација и доверливите услуги.

(5) Нормативите и стандардите за простор, опрема и кадар од ставот (3) на овој член, ги утврдува министерот, на предлог на Центарот, Центарот за развој на стручно образование и обука и Бирото.
(6) Кон барањето од ставот (3) на овој член,  задолжително се приложува следната документација: 
- доказ за регистрирана дејност, издаден од Централен регистар на Република Северна Македонија, 
- елаборат на установата, 
- податоци за просторот, опремата, доказ за сопственост/изнајмување и структура на просторот,
- доказ дека има вработено/ангажирано лице од редот на лицата запишани во Каталогот за сертифицирани советници за валидација и 

- доказ дека има вработено/ангажирано лице од редот на лицата запишани во Каталогот за сертифицирани проценувачи за валидација, за соодветна квалификација.
(7) Формата и содржината на  образецот на барањето од ставот (3) на овој член, го утврдува министерот, на предлог на Центарот.
(8) Проверка на исполнетоста на условите за акредитација на понудувачите на услуги за валидација врши комисија формирана од директорот на Центарот, составена од по еден член од: Министерството, Центарот, Центарот за развој на стручно образование и обука, односно Бирото.
(9) Комисијата од став (8) на овој член, врши проверка на доставената документација и проверка на условите од став (6) на овој член и врши избор на  понудувачите на услуги за валидација кои се јавиле на јавниот повик.
(10) Трошоците за проверката на исполнетоста на условите за акредитација на избраниот понудувач/и на услуги за валидација од став (8) на овој член, паѓаат на товар  на понудувачот.
(11) Висината на трошоците од став (10) на овој член, ја утврдува Управниот одбор на Центарот, врз основа на реално направените трошоци и бројот на квалификации за кој се врши акредитација.

(12) На одлуката за утврдување на висината на надоместокот од став (11) на овој член, согласност дава министерот.
(13) Начинот на акредитација на понудувачот на услуги за валидација, на предлог на Центарот, го пропишува  министерот.
(14) Центарот, во рок од 30 дена од денот на поднесување на барањето за акредитација на понудувачот на услуги за валидација, донесува решение со кое одлучува по барањето за акредитација на понудувачот на услуги за валидација (во натамошниот текст: решение за акредитација).
 (15) Против донесеното решение, барателот има право на жалба во рок од 15 дена од денот на приемот на решението до Државната комисија за одлучување во управна постапка и постапка од работен однос во втор степен.
Член 35
(1) Центарот води Регистар за акредитирани понудувачи на услуги за валидација на неформално образование и искуствено (информално) учење и го објавува на својата интернет страница. 

(2) Формата, содржината и начинот на водење на регистарот од ставот (1) на овој член, на предлог на Центарот, ги пропишува министерот.
Член 36
(1) Учесник во процесот на валидација може да биде лице кое има навршено најмалку 18 години возраст, односно најмалку 16 години возраст за учесник во процесот на валидација на квалификација на ниво I од Македонската рамка на квалификации (основно образование). 
(2) Статус на учесник во процесот на валидација престанува со завршување на процесот, испишување од процесот или на друг начин предвиден со договорот од  членот  37 од овој закон.
 
Член 37
(1) За процесот на валидација се склучува договор меѓу понудувачите на услуги за валидација и учесникот.
(2) Во договорот од ставот (1) на овој член, се содржат условите за спроведување на процесот за валидација.
(3) Договорот мора да биде потпишан пред започнување на процесот за валидација. 
(4) Висината на надоместокот за валидација која доведува до стекнување на стручна квалификација, ја утврдува Управниот одбор на Центарот, во зависност од квалификацијата која се валидира. 

(5) Висината на надоместокот за валидација која води до стекнување на квалификација од I  ниво (основно образование), ја утврдува министерот, согласно пресметаните реални трошоци за квалификацијата.
(6) Висината на надоместоците од ставовите (4) и (5) на овој член, се објавува на интернет страницата на Центарот и Министерството. 
Член 38
Процесот на валидација се врши врз основа на Методологија за процесот на валидација за стекнување на квалификација, која на предлог на Центарот ја утврдува министерот.
Член 39
(1) Проценката на знаењата, вештините и компетенциите на учесникот ја врши Комисија за проценка, формирана од понудувачот на услуги за валидација.

(2) Комисијата за проценка е составена од тројца членови, од кои еден член е проценувач од редот на вработени/ангажирани лица кај понудувачот на услуги за валидација, запишани во Каталогот на сертифицирани проценувачи, а два члена се надворешни сертифицирани проценувачи. 
(3) Надворешните сертифицирани проценувачи од ставот (2) на овој член, на барање на понудувачот на услуги за валидација, ги определува Центарот, од редот на сертифицирани проценувачи запишани во Каталогот на сертифицирани проценувачи согласно овој закон.
(4) На надворешните проценувачи од ставот (2) на овој член, им следи надоместок за нивното учество во Комисијата за проценка. Висината на надоместокот ја утврдува Управниот одбор на Центарот, врз основа  на бројот на учесниците.

Член 40
(1) Центарот на својата интернет страница објавува јавен повик за заинтересирани лица за советници  за валидација.
(2) Центарот на својата интернет страница објавува јавен повик за заинтересирани лица за проценувачи  за валидација.

(3) Избраните кандидати за советници за валидација следат обука за советници за валидација.
(4) Избраните кандидати за проценувачи за валидација следат обука за проценувачи.
(5) Обуките од ставoвите (3) и (4) на овој член, ги спроведува Центарот по програми за обука, кои ги утврдува министерот, на предлог на Центарот.

(6) По успешно завршената обука на учесникот му се издава сертификат за советник за валидација и се запишува во Каталогот на сертифицирани советници за валидација, кој го води Центарот.

(7) По успешно завршената обука на учесникот му се издава сертификат за проценувач за валидација и се запишува во Каталогот на сертифицирани проценувачи за валидација, кој го води Центарот.

(8) Каталозите за сертифицирани советници за валидација и сертифицирани проценувачи за валидација се објавуваат на интернет страницата на Центарот.

(9) Трошоците за следењето на обуките од ставовите (3) и (4) на овој член, се на товар на кандидатот за следење обука, понудувачот на услуги за валидација или заинтересирано правно и физичко лице. 
(10) Обучувачите за обуките од став (5) на овој член, имаат право на паричен надомест по одржана обука, што го определува Управниот одбор на Центарот, врз основа на број на денови на реализирана обука.
Документација за учесниците кои се стекнале со сертификат за стручна квалификација преку валидација
Член 41
(1) Понудувачите на услуги за валидација водат и издават документација за учесниците кои се стекнале со сертификат за стручна квалификација преку валидација.

(2) Под документација од ставот (1) на овој член, се подразбира: главна книга на учесници и сертификат со додаток на сертификат. Главната книга е документ од трајна вредност.
(3) Документацијата од ставот (2) на овој член, се води на македонски јазик и неговото кирилско писмо, како и на јазикот и писмото на кои се спроведува валидацијата. 

(4) Формата и содржината на документацијата од ставот (2) на овој член, на предлог на Центарот, ги пропишува министерот.
Евиденција за учесниците кои се стекнале со сертификат за стручна квалификација преку валидација
Член 42
(1) Понудувачите на услуги за валидација водат евиденција на учесници кои се стекнале со сертификат за стручна квалификација преку валидација.

(2) Под евиденција од ставот (1) на овој член, се подразбира досието за учесникот.

(3) Евиденцијата од ставот (2) на овој член, се води на македонски јазик и неговото кирилско писмо, како и на јазикот и писмото на кои се спроведува валидацијата. 

(4) За евиденцијата од ставот (2) на овој член, се води база на податоци.

(5) Базата од ставот (4) на овој член, е составена од евиденција за лица кои се стекнале со сертификат за валидација и ги содржи следните податоци: име и презиме, општина, датум на издавање на сертификатот, стекната квалификација и понудувач на услугата за валидација. 

(6) Податоците од базата ги ажурира Центарот, врз основа на податоците добиени од понудувачите на услугата за валидација.

(7) Понудувачите на услугата за валидација податоците за учесниците кои се стекнале со сертификат и додаток на сертификат за валидација, по електронски пат ги доставуваат во Центарот, во рок од 10 дена од денот на издавањето на сертификатот и додаток на сертификат за валидација.

(8) Формата и содржината на евиденцијата од ставот (1) на овој член, на предлог на Центарот, ги пропишува министерот.

 V. ФИНАНСИРАЊЕ НА ОБРАЗОВАНИЕТО НА ВОЗРАСНИТЕ
Член 43
Средствата за финансирање и поттикнување на образованието на возрасните и за валидација се обезбедуваат од Буџетот на Република Северна Македонија, од буџетите на  единиците на локалната самоуправа (во натамошниот текст: јавните средства), од учесниците во образование на возрасните и учесниците во валидацијата и од други извори.
Член 44
Од Буџетот на Република Северна Македонија се обезбедуваат средства за:

- трошоците за реализација на програмите за основно образование на возрасните, 

- трошоците за реализација на програмите за средно образование на возрасните кои имаат завршено само основно образование,
- тековно одржување на установите за образование на возрасните на кои државата е основач и 

- трошоците за следењето, унапредувањето и развојот на образованието на возрасните. 

Член 45
(1) Од буџетите на единиците на локалната самоуправа се обезбедуваат средства за:

- трошоци поврзани со реализација на програмите во установите за образование на возрасните на кои единицата на локалната самоуправа е основач,
- тековно одржување во установите за образование на возрасните на кои единицата на локалната самоуправа е основач и 

- инвестиции во установите за образование на возрасните на кои единицата на локалната самоуправа е основач.

(2) Од буџетите на единиците на локалната самоуправа може да се обезбедат средства за трошоците за реализација на програмите за основно образование на возрасните.

Член 46
Од Буџетот на Република Северна Македонија и од буџетите на единиците на локалната самоуправа можат да се одобрат финансиски средства за: 

- опремување со наставни и други средства на установите за образование на возрасните,
- трошоците за валидација за стекнување квалификација од ниво I од Македонската рамка на квалификации (основно образование),,
- трошоците за изведување на посебните програмите и

- развој и реализација на иновативни програми за образование на возрасните. 
Член 47
(1) Средствата од Буџетот на Република Северна Македонија, утврдени во членот 44 алинеи 1, 2 и 3 и член 46 алинеи 2 и 3 од овој закон, се доделуваат на установите, односно институциите за образование на возрасните, односно за валидација,  врз основа на јавен конкурс кој го распишува Центарот на својата интернет страница.
(2) Средствата од буџетите на единиците на локалната самоуправа, утврдени во членот 45 став 1 и член 46 алинеи 2 и 3 од овој закон, се доделуваат на установите, односно институциите за образование на возрасните, односно за валидација врз основа на јавен конкурс кој го распишува единицата на локалната самоуправа.

(3) За возрасни лица, кои се невработени, имаат завршено најмалку основно образование и се пријавени во Агенцијата за вработување на Република Северна Македонија, од Буџетот на Република Северна Македонија може да се доделат средства на установите во кои се реализира образование на возрасните, за стекнување квалификации кои се интерес на државата, преку разни механизми и фондови.

(4) Средствата од став (3) на овој член, се доделуваат на установите, односно институциите за образование на возрасните, врз основа на јавен конкурс кој го распишува Центарот на својата интернет страница, а по претходно утврдени потреби од Агенцијата за вработување на Република Северна Македонија. 

VI. ЦЕНТАР ЗА ОБРАЗОВАНИЕ НА ВОЗРАСНИТЕ
Член 48
(1) Центарот за образование на возрасните е јавна установа за образование на возрасните во Република Северна Македонија, со својство на правно лице.

(2) Центарот го основа Владата на Република Северна Македонија.

Член 49
(1) Во Центарот се усогласуваат и интегрираат јавните интереси и интересите на социјалните партнери во образованието на возрасните во Република Северна Македонија.
(2) Центарот ја координира соработката со меѓународните институции и организации во областа на образованието на возрасните и доживотното учење.
Член 50
(1) Центарот ги врши следниве работи:
- го развива и следи образованието на возрасните заради усогласување на потребите со современиот технолошки и општествен развој, 

- го развива и следи процесот на валидација заради усогласување со потребите за квалификуван кадар на пазарот на трудот и со потребите на населението во контекст на доживотно учење,
- дава поддршка на социјалното партнерство на сите нивоа и фази во планирањето, развојот и реализацијата на образованието на возрасните, 
- го поврзува образованието на возрасните и работата во контекстот на доживотно учење,
- развива европска ориентација на образованието на возрасните,  
- предлага и учествува во изготвување во стандарди на занимања и стандарди на квалификации,
- изготвува модели за посебни програми за образование на возрасните, 
- изготвува посебни програми за образование на возрасните за потребите на државата кои се јавно достапни, 
- врши верификација на посебни програми, 

- врши акредитација на установи и институции за неформално образование на возрасните и за валидација,
- објавува каталог на верификувани посебни програми на својата интернет страница, 
 - предлага Методологијата за процесот на валидација за стекнување на квалификација до министерот,
- обезбедува поддршка на образованието на возрасните преку советување,  инструкции и менторирање на кадарот за работа со возрасни лица и за валидација, 
- објавува каталог на акредитирани установи и институции за образование на возрасните на својата интернет страница и на интернет страницата на Министерството, 

- објавува Регистар на акредитирани понудувачи на услуги за валидација на својата интернет страница,
- посредува во кариерниот развој и професионалната ориентација на учесниците во образование на возрасните, 
- ја реализира обуката на советници за валидација и им издава сертификати, 

-ја реализира обуката обука на проценувачи за валидација и им издава сертификат,

- објавува каталог на сертифицирани советници за валидација на својата интернет страница,
- објавува каталог на сертифицирани проценувачи за валидација на својата интернет страница,
- го координира процесот на валидација,
- предлага мерки и активности за подобрување на врските меѓу формалното и неформалното образование, 
- доставува годишен извештај до Министерството и Советот за реализација на годишните акциони планови од Стратегијата за образование на возрасните и
- доставува годишен извештај до Министерството за објавени јавни конкурси за доделување на средства за реализација на програми за образование на возрасните. 
Член 51
(1) Центарот соработува со: 
- Министерството за образование и наука, 
- Министерството за социјална политика, демографија и млади, 
- Министерството за економија и труд, 
- Министерството за локална самоуправа,
- Агенцијата за вработување на Република Северна Македонија, 
-Агенцијата за поддршка на претприемништво на Република Северна Македонија, 
- Државниот завод за статистика, 
- Стопанската комора на Северна Македонија, 
- Сојузот на стопанските комори на Македонија, 
- Занаетчиската комора на Република Северна Македонија, 
- синдикатите во Република Северна Македонија, 
- Заедницата на единиците на локалната самоуправа, 
- Бирото за развој на образованието,  

- Државен просветен инспекторат,
- Државниот испитен центар, 

- Центар за развој на стручно образование и обука,
- понудувачите на услуги за образование на возрасните, 
- понудувачите на услуги за валидација,
- високообразовните установи во Република Северна Македонија, 
- меѓународните институции и организации од областа на образованието на возрасните и валидацијата и 
- здруженија од областа на образованието.
Управување и раководење со Центарот
Член 52
(1) Со Центарот управува Управен одбор.
(2) Управниот одбор е составен од 11 члена, и тоа два члена од Министерството, по еден член од Министерството за економија и труд, Заедницата на единиците на локалната самоуправа, Стопанската комора на Северна Македонија, Сојузот на стопански комори на Македонија и Занаетчиската комора на Република Северна Македонија и четири члена од редот на стручните работници вработени во Центарот. 

(3) При именувањето на членовите на Управниот одбор се применува начелото на соодветна и правична застапеност на припадниците на етничките заедници кои не се мнозинство во Република Северна Македонија, имајќи ги предвид јазиците на кои се изведува наставата во основното и средното образование, без да се нарушат критериумите пропишани со овој закон.

(4) За член на Управен одбор се именува лице кое ги исполнува следниве услови: 

-  да е државјанин на Република Северна Македонија,

- да има високо образование со најмалку VIА ниво од МРК, со најмалку стекнати 240 ЕКТС или завршен VII1 степен на образование и

-  да има најмалку пет години работен стаж во образование или доколку нема вработено лице кое има најмалку пет години работен стаж во образование, може да биде избрано лице кое има најмалку пет години работен стаж на раководна позиција во институцијата од која доаѓа.

(5) Управниот одбор од редот на своите членови избира претседател.
(6) Мандатот на претседателот и членовите на Управниот одбор трае четири години со право на повторно именување.

(7) Членовите на Управниот одбор ги именува и разрешува Владата на Република Северна Македонија.
(8) Управниот одбор за својата работа донесува деловник. Управниот одбор работи на седници кои се одржуваат најмалку еднаш месечно. 

(9) Претседателот и членовите на Управниот одбор имаат право на месечен надоместок за работењето во Управниот одбор во висина на 30% проценти од просечната нето плата исплатена во претходниот месец на ниво на Република Северна Македонија, доколку во месецот се одржи седница.

Член 53
(1) Управниот одбор на Центарот: 
- го донесува Статутот на Центарот, 
- ја усвојува годишна програма за работа на Центарот, 

- го усвојува извештајот за работата на Центарот, 

- ја утврдува висината на средствата за трошоците за верификација на програмите и за трошоците за проверката на исполнетоста на условите за акредитација на избраниот понудувач/и на услуги за валидација,
- ја утврдува висината на надоместокот за сертификатите и додатоците на сертификатите,
- ја утврдува висината за надоместокот за работа на  членовите на Комисијата за верификација на посебните програми,
- ја утврдува висината на надоместокот на  надворешните проценувачи за нивното учество во Комисијата за проценка, 

- го определува  паричниот надомест по одржана обука на обучувачите за обуките во процесот на верификација,
- ја утврдува висината на надоместокот за валидација која доведува до стекнување на стручна квалификација,
- одлучува по жалба на незадоволните кандидати против одлуката за нивниот неизбор за вработување,
- одлучува по приговорите и жалбите на вработените во Центарот,
- предлага годишен финасиски план и завршна сметка  до Владата на Република Северна Македонија,
- објавува јавен оглас за избор на директор,
- врши интервју со кандидатите за директор од пријавените кандидати,
- врши избор на директор од пријавените кандидати на објавениот јавен оглас, 
- го разрешува директорот и 
- врши и други работи утврдени со закон и со статутот на Центарот. 
(2) Согласност на статутот на Центарот давa Владата.
Член 54
(1) Со Центарот раководи директор.
(2) За избор на директор на Центарот се објавува јавен оглас во најмалку три дневни весници кои се издаваат на целата територија на Република Северна Македонија од кои еден од весниците што се издаваат на јазикот што го зборуваат најмалку 20% проценти од граѓаните кои зборуваат службен јазик различен од македонскиот јазик. 

(3) Огласот трае осум работни денови и се објавува на огласната табла и интернет страницата на Центарот

(4) За директор може да биде избрано лице кое ги исполнува следниве услови:
1) е државјанин на Република Северна Македонија, 
2) во моментот на именувањето со правосилна судска пресуда не му е изречена казна или прекршочна санкција забрана за вршење на професија, дејност или должност,
3) активно да го користи македонскиот јазик и неговото кирилско писмо, 
4) има завршено најмалку VIA ниво од МРК, стекнати најмалку 240 кредити според ЕКТС или завршен VII/1 степен на образование, 
5) има најмалку пет години работно искуство во областа на образованието и
6) поседува еден од следниве меѓународно признати сертификати или уверенија за активно познавање на англискиот јазик не постар од пет години:
- ТОЕФЕЛ ИБТ најмалку 74 бода,
- ИЕЛТС (IELTS) - најмалку 6 бода, 
- ИЛЕЦ (ILEC) (Cambridge English: Legal) - најмалку Б2 (B2) ниво,
- ФЦЕ (FCE) (Cambridge English: First) - положен, 
- БУЛАТС (BULATS) - најмалку 60 бода или
- АПТИС (АPTIS) - најмалку ниво Б2 (B2), 

7) поседува сертификат за познавање на компјутерски програми за канцелариско работење и
8) да има изготвено план и програма за работа на Центарот за период од четири години.

(5) Мандатот на директорот на Центарот трае четири години со право на уште еден избор.

(6) На лицето кое е избрано за директор на Центарот му мирува работниот однос за време на вршење на функцијата директор на Центарот и има право во рок од пет дена по престанувањето на функцијата што ја вршел, да се врати на работа во установата или институцијата каде работел пред да биде избран за директор, на работно место најмалку на исто ниво со нивото на кое било пред да биде избран за директор.

Постапка за избор на директор

Член 55
(1) Директорот на Центарот се избира и разрешува од Управниот одбор.

(2) Управниот одбор три месеци пред истекот на мандатот на постојниот директор донесува одлука за објавување на јавен оглас за избор на директор.

(3) Пријавените кандидати ги доставуваат потребните документи до Управниот одбор на Центарот.

(4) Пристигнатите документи ги прегледува комисија составена од три члена, избрана од редот на членовите на Управниот одбор.
(5) Начинот на работењето на комисијата од ставот (4) на овој член, се уредува во статутот на Центарот.

(6) Комисијата од ставот (4) на овој член, е должна во рок од пет дена по завршувањето на јавниот оглас да ги разгледа пристигнатите документи.

(7) На кандидатите кои не ги исполнуваат условите предвидени во јавниот оглас им се враќаат документите со образложение, во рок од три дена од денот на разгледувањето на истите.

(8) Управниот одбор врши интервју со кандидатите кои ги исполнуваат условите.

(9) Управниот одбор, во рок од осум дена од извршеното интервју со кандидатите, со одлука врши избор на директор на Центарот. 
(10) Против одлуката на Управниот одбор од ставот (9) на овој член, кандидатот може да поведе управен спор пред надлежниот суд.

Член 56
Директорот на Центарот:
- ја организира и раководи со работата на Центарот, 
- одговара за законитоста на работата на Центарот,
 - го застапува Центарот пред трети лица,
- ја предлага годишната програма за работа на Центарот, 
- ги извршува одлуките на Управниот одбор на Центарот, 

- подготвува извештај за работата на Центарот и го доставува на Управен одбор,
- одлучува за правата од работен однос на вработените во Центар и 
- врши други работи утврдени со закон и со статутот на Центарот. 
Основи за престанок на мандатот, односно разрешување на директор на Центарот

Член 57
(1) На директорот на Центарот му престанува мандатот, ако:
- сам  побара,
- трајно ја загуби способноста за вршење на должноста директор и
- ги исполни условите за старосна пензија. 
(2) Директорот на Центарот се разрешува пред истекот на мандатот, ако:
- му е изречена забрана за вршење на професија, дејност или должност, 
- со правосилна судска пресуда му е изречена казна затвор во траење подолго од шест месеци,
- по негова вина е нанесена штета на Центарот и

- дозволи исплаќање на средства кои не се утврдени во годишниот финансиски план на Центарот. 

Вработени во Центарот

Член 58
(1) За вработените во Центарот кои вршат административни работи се применуваат одредбите од Законот за административни службеници и Законот за вработените во јавниот сектор, за вработените кои вршат помошно-технички работи се применуваат одредбите од Законот за вработените во јавниот сектор и Законот за работните односи.

(2) Заради вршење на стручните работи од надлежност на Центарот, во Центарот може да се систематизираат работни места и на даватели на јавни услуги во областа на образованието и за нив се применуваат одредбите од овој закон, одредбите од Законот за вработените во јавниот сектор и општите прописи за работните односи и овој закон.

(3) Работните места на даватели на услуги се систематизираат заради обезбедување на  континуирана и соодветна стручна и советодавна поддршка на установите и институциите за образование на возрасните, наставниците, обучувачите, работодавачите и поддршка на системот и кадарот за валидација на неформалното образование и информалното учење преку вршење на следните стручни работи:

· организирање на истражувања и анализи за развојот на образованието на возрасните,
· организирање и спроведување на активности за обуки за наставниците, обучувачите и другите извршители вклучени во реализацијата на образованието на возрасните,
· организирање и спроведување на активности за обуки за советниците, проценувачите и другите извршители вклучени во реализацијата на валидацијата на неформално и информално учење,
· вршење на  советодавна стручна работа за подобрување на квалитетот во установите и институциите за образование на возрасните, вклучително и за самоевалуацијата и изработка на развојните планови,
· учество во развој на квалификациите,
· учество во изготвување на програмите за образование на возрасните од членот 18 став (4)  од овој закон,
· учество во домашни и меѓународни истражувачки проекти,
· овозможување на  поддршка на реализацијата на образованието на возрасните и валидацијата на неформалното образование и информалното учење,
· промотивни активности и соработка со локални, национални и меѓународни партнери и

- овозможување поддршка и учество во други работи од надлежност на Центарот.

Член 59
(1) Во согласност со одговорноста, целите, видот и сложеноста на работите и работните задачи на работното место, работните места на давателите на јавни услуги од членот 58 став 2 од овој закон, се класифицираат во две категории, и тоа: 
-  категорија А - раководни даватели на јавни услуги и

-  категорија Б - стручни даватели на јавни услуги. 
(2) Во рамките на категоријата А, од ставот (1) алинеја 1 на овој член,  се утврдуваат следниве нивоа на работни места на раководни даватели на јавни услуги:

- ниво А1 раководител на служба,
- ниво А2 координатор на оддел, 

(3) Во рамките на категоријата Б се утврдуваат следниве нивоа на работни места на стручни даватели на јавни услуги:
- ниво Б1 Самостоен стручен соработник и 
- ниво Б2 стручен соработник
 (4) За пополнување на работно место на давател на јавна услуга кандидатот треба да ги исполни следниве општи услови:

-   да е државјанин на Република  Северна Македонија,

-   активно да го користи македонскиот јазик,

-   да е полнолетен,

-   да има општа здравствена способност за работното место и
-   со правосилна судска пресуда да не му е изречена казна забрана на вршење професија, дејност или должност.
(5) Покрај општите услови од ставот (4) на овој член, давателите на јавни услуги треба да ги  исполнуваат и посебните услови утврдени со актот за систематизација на работни места на Центарот.
Член 60
 (1) Вработувањето на давателите на јавни услуги во Центарот се врши согласно Законот за вработените во јавниот сектор, врз основа на годишен план за вработување.

(2) Директорот на Центарот донесува одлука за потреба од вработување на даватели на јавни услуги, за пополнување на слободно работно место во Центарот, по претходно добиено писмено известување за обезбедени финансиски средства од Министерството за финансии. 
(3) Со одлуката од став (2) на овој член, се определува дали пополнувањето на слободното работно место во Центарот се врши преку вработување на лице по пат на објавување на јавен оглас, објавување на интерен оглас и мобилност преку распоредување или преземање согласно со одредбите од Законот за вработените во јавниот сектор.

(4) Во Центарот, потребата од давател на јавни услуги се обезбедува со објавување на јавен оглас во најмалку два дневни весника од кои најмалку во по еден од весниците што се издаваат на македонски јазик и во весниците што се издаваат на јазикот што го зборуваат најмалку 20% (дваесет) проценти од граѓаните кои зборуваат службен јазик различен од македонскиот јазик. 

(5) По исклучок од ставот (4) на овој член, во Центарот може да се пополни работно место преку склучување на договор за вработување на определено време согласно со Законот за вработените во јавниот сектор. 

(6) Во случаи кога пополнувањето на слободно работно место се врши по пат на објавување на интерен оглас, истиот се објавува на огласната табла на Центарот и на интернет страницата на Центарот. Постапката за унапредување има за цел да им овозможи на давателите на јавна услуга кариерно напредување. 

(7) При постапката за унапредување се почитува начелото за соодветна и правична застапеност. Постапката за унапредување може да започне откако ќе се добие известување за обезбедени финасиски средства. 

(8) Огласот од став  (4) на овој член, содржи податоци за работното место кое треба да се пополни и за потребните услови кои треба да ги исполни давателот на јавната услуга согласно со овој закон и актот за внатрешна организација и систематизација на работните места на Центарот и рок за пријавување на интерниот оглас, кој не може да биде пократок од три работни дена од денот на неговото објавување. Рокот за пријавување не може да биде пократок од три, односно подолг од 8 дена од денот на неговото објавување.

(9) На интерниот оглас може да се пријави давател на услуга вработен во Центарот, кој ги исполнува општите и посебните услови пропишани за сооодветното ниво во овој закон и во актот на систематизација, како и: 

- да е оценет со оцена „4” или „5 “ при последното оценување, 

- да поминал најмалку две години на тековното работно место и 

- да не му е изречена дисциплинска мерка во последната година пред објавувањето на интерниот оглас. 

(10) Кандидатите се пријавуваат на интерниот оглас со поднесување на пополнета пријава и докази за податоците содржани во пријавата и истата преку архивата ја доставуваат до организационата единица за управување со човечки ресурси или до лицето задолжено за управување со човечките ресурси. 
(11) Директорот на Центарот формира комисија за селекција за унапредување, составена од три члена од кои еден давател на јавна услуга од кои еден со исто или повисоко звање со давателот на јавна услуга за кое работно место е објавен интерниот оглас, еден вработен од организационата единица за управување со човечки ресурси или лицето кое ги врши работите со управување со човечки ресурси ако нема организациона единица. Претседателот на комисијата е од категоријата на раководен давател на јавна услуга во Центарот. Доколку нема раководно лице тогаш претседател на комисија е вработен со повисоко звање од давателот на јавна услуга  за кое работно место е објавен интерниот оглас.

(12) Постапката по интерниот оглас се содржи од две фази: административна селеција, која се состои од проверка на внесените податоци во пријавата и приложените докази во пријавата и интервју. 

(13) За кандидатите за кои при административната селекција ќе се утврди дека не ги исполнуваат условите утврдени во интерниот оглас, постапката на селекција завршува. За останатите кандидати во рок од пет работни дена по завршувањето на административната селекција комисијата спроведува интервју. 

(14) По завршената административна селекција и интервјуто, комисијата составува ранг листа и му го предлага прворангираниот кандидат на директорот. Во рок од три работни дена од добивање на предлогот директор е должен да донесе одлука за избор. Одлуката за избор, во рок од пет дена од денот на нејзиното донесување, се доставува до кандидатите и се објавува на интернет страницата на Центарот.

(15) Директорот, во рок од три работни дена од завршената административна селекција и интервјуто,  може да донесе одлука за невршење на избор и во истата е должен да ги наведе причините за нејзиното донесување. Против одлуката за избор или невршење на избор на давател на јавна услуга незадоволниот кандидат може да изјави жалба до Управниот одбор на Центарот, во рок од осум дена од денот на приемот на одлуката за избор, односно од денот на објавување на интернет страницата или огласната табла на одлука за невршење на избор. 

Член 61
(1) Директорот на Центарот, за вработување на даватели на јавни услуги по пат на јавен оглас, формира комисија за селекција за вработување, која е составена од претседател и два члена од редот на вработените даватели на јавни услуги и нивни заменици. 

(2) Комисијата за селекција за вработување се состои од еден раководен давател на јавна услуга и двајца даватели на јавна услуга од кои еден со исто или повисоко звање со давателот на јавна услуга за кое работно место е објавен јавниот оглас и еден член на комисијата е лице вработено во организационата единица за управување со човечки ресурси или лицето кое ги врши работите со управување со човечки ресурси ако нема организациона единица. 

(3) Постапката по јавниот оглас се содржи од две фази: административна селеција, која се состои од проверка на внесените податоци во пријавата и приложените докази во пријавата и интервју. 

(4) За кандидатите за кои при административната селекција ќе се утврди дека не ги исполнуваат условите утврдени во јавниот оглас, постапката на селекција завршува. За останатите кандидати во рок од пет дена по завршувањето на административната селекција комисијата спроведува интервју.

(5) По завршената административна селекција и интервјуто, комисијата составува ранг листа која во рок од пет дена му ја доставува на директорот и му го предлага прворангираниот кандидат на директорот. 

(6) При составувањето на ранг-листата комисијата за селекција ги применува одредбите од Законот за вработените во јавниот сектор за вработувањата на кандидати со припадност на заедницата согласно со годишниот план на институцијата. 

(7) Директорот донесува одлука за вршење избор или неизбор на кандидат, во рок од осум дена по приемот на ранг-листата од комисијата за селекција, која се објавува на огласната табла на установата и на интернет страницата на Центарот. 

(8) Одлуката за избор или неизбор на кандидати се доставува до кандидатите кои ја поминале административната селекција, во рок од пет дена од денот на нејзиното донесување. 

(9) Против одлуката незадоволните кандидати, може да изјават жалба до Управниот одбор на Центарот, во рок од 15 дена од денот на нејзиниот прием. По конечноста на одлуката за избор на кандидат, директорот склучува договор за вработување со избраниот кандидат. 

Член 62
(1) Давателите на јавни услуги, задолжително се оценуваат еднаш годишно, и тоа најдоцна до 1 декември за тековната година.

(2) Оценувањето на давателот на јавни услуги го врши непосредно претпоставен раководител, а во случај кога нема непосреден раководител, директорот на Центарот (во натамошниот текст: оценувач).

(3) Оценувачот со оценка „1“, „2“, „3“, „4' или „5“  ја оценува работата на давателот на јавни услуги во однос на квалитетот, ефективноста и ефикасноста на работењето, почитувањето на роковите и нивото на исполнување на утврдените работни цели и задачи, нивото на вклученост и посветеност на работата, придонесот во реализацијата на програмата за работа на Центарот, реализацијата на индивидуалниот план за стручно усовршување и однесувањето на давателот на јавни услуги, а го зема предвид и извештајот од полугодишното интервју.

(4) Годишната оценка на давателот на јавни услуги се добива врз основа на оценката на оценувачот, со тежински фактор од 60%, како и од просечната оценка од двајца други даватели на јавни услуги во Центарот со кои оценуваниот непосредно работи (во натамошниот текст: други оценувачи), со тежински фактор од 40%.

(5) Другите оценувачи ги бира давателот на јавни услуги во договор со неговиот оценувач и истите со оценки „1“, „2“, „3“, „4' или „5“ ги оценуваат општите работни компетенции на давателот на јавни услуги и предлагаат начини на подобрување на работата на давателот на јавни услуги.

(6) Оценувачите од ставот (5) на овој член, се должни на пропишан образец во координација со директорот Центарот, да ги оценат давателите на јавни услуги и најдоцна до 1 ноември да му ги достават обрасците за оценување.

(7) За спроведување на оценувањето од страна на други оценувачи, директорот на Центарот, најдоцна до 1 октомври е должен да донесе решение во кое ќе го назначи времето и местото на спроведување на оценувањето и ќе формира комисија за спроведување на оценувањето.

(8) По завршувањето на оценувањето, копија од образецот за оценување, освен делот кој се однесува на поединечните оценки на другите оценувачи, се доставува и до давателот на јавни услуги.

(9) Против оценката на ефектот, незадоволниот давател на јавни услуги има право да поднесе жалба до Управниот одбор на Центарот, во рок од осум дена по приемот на копијата на образецот за оценување.

(10) Начинот на спроведување на полугодишното интервју и оценувањето на давателите на јавни услуги во Центарот, како и образецот на извештајот за полугодишното интервју и образецот за оценување, ги пропишува министерот, на предлог на Центарот.
Член 63
(1) Давател на јавни услуги кој во текот на годината за која се врши оценувањето, бил отсутен од работа подолго од шест месеци (боледување, неплатено отсуство и друго), како и давателот на јавни услуги кој за првпат се вработил во Центарот и работел пократко од шест месеци во периодот за кој се врши оценувањето, нема да биде оценуван.

(2) Оценувањето на давателот на јавни услуги, кој во текот на годината за која се врши оценувањето, преку постапка на мобилност се распоредени, односно преземени на друго работно место, го врши новиот оценувач, врз основа на писмен извештај од претходниот оценувач.

(3) Доколку оценувачот во текот на годината за која се врши оценувањето, го промени работното место, или му престане работниот однос, оценувањето на давателот на јавни услуги со кои раководел, го врши новиот оценувач, врз основа на писмен извештај од претходниот оценувач.

Член 64
(1) Платата на давателите на јавни услуги од членот 58 став (2) од овој закон, се состои од следниве компоненти:
  -    основна компонента и
  -    исклучителна компонента.
(2) Основната компонента на плата ја сочинуваат:
- минимална плата, 

- дел на плата за степен на образование, 

- дел на плата за ниво  и 

- дел на плата за стаж.

(3) Минималната плата од став (2) на овој член, е онаа која министерот за труд и социјална работа ја објавува во „Службен весник на Република Северна Македонија.

 (4) Делот на плата за степенот на образование кој е законски минимум за соодветното ниво на работно место се вреднува на следниот начин:
· Ниво на квалификации VI А, 240 кредити според ЕКТС или завршен VII/1 степен –56 бодови  и 

· Ниво на квалификации VI Б  или 180 кредити според ЕКТС – 31 бодови. 

(5) Делот на плата за нивото на кое е распореден давателот на јавна услуга  се вреднува на следниов начин:
- ниво А1 -323 бодови,
- ниво А2  - 172 бодови,
- ниво Б1  - 106 бодови и 
- ниво Б2  - 25 бодови. 
(6) Делот на плата за работниот стаж на административниот службеник се вреднува во износ од 0,5% од збирот на минималната плата, делот на плата за степен на образование и делот на плата за ниво, за секоја навршена година работен стаж, а најмногу до 20%.

(7) Вредноста на бодот за пресметување на платите на давателите на јавни услуги од членот 58 став (2) од овој закон, се утврдува секоја година со одлука на Владата на Република Северна Македонија на предлог на министерот за образование и наука, која се донесува во рок од десет дена од денот на донесувањето на Буџетот на Република Северна Македонија, а во рамките на предвидениот буџет на Центарот.
Член 65
(1) Давателот на јавна услуга од членот 58 став 2 од овој закон, има право на додаток на плата за: 
· работа за време на неделен одмор,
· работа за време на празници утврдени со закон и

· работа подолго од полното работно време. 

(2) Додатоците на плата од став (1) алинеи 1 и 2 на овој член, треба да бидат предвидени во актот за систематизација на работните места во институцијата. 
(3) Додатокот на плата за ноќна работа по час се вреднува во износ од 35% од износот на основната плата по час.
(4) Додатокот на плата за работа во смени по час се вреднува во износ од 5% од износот на основната плата пресметана по час. 
(5) Давателот на јавна услуга од членот 58 став (2) од овој закон, кој бил ангажиран да работи согласно со условите од ставот (1) алинеи 3, 4, и 5 на овој член, има право на толку слободни часови, односно денови колку што бил ангажиран за работа надвор од редовното работно време. 
(6) Слободните часови, односно денови од тековниот месец давателот на јавна услуга ги користи до крајот на наредниот месец, по месецот во кој бил ангажиран. 
(7) Доколку на давателот на јавна услуга не му се обезбеди користење на слободни часови односно денови согласно со ставот (6) на овој член, му се исплатува додаток на плата во износ од 35% од износот на основната плата, пресметана по час. 
(8) Додатоците на плата од ставот (1) на овој член, не се исклучуваат. 
(9) Давателот на јавна услуга од членот 58 став (2) од овој закон, има право на надоместоци на плата и други надоместоци согласно со овој закон и општите прописи за работни односи, и тоа за: 
· патни, дневни и други трошоци за службени патувања во странство, 

· трошоци за службени патувања во земјата, 

· трошоци за одвоен живот од семејството, 

· селидбени трошоци, 

· трошоци за работа на терен,

·  трошоци за погреб во случај на смрт на давател на јавна услуга или член на негово потесно семејство (брачниот другар и децата родени во брак или надвор од брак, посиноците, посвоените деца и децата земени на издржување),

·  штета при елементарни непогоди и 

- трошок при подолго боледување на давател на јавна услуга. 

(10) Висината на надоместоците од ставот (1) на овој член, се утврдуваат со Законот за извршување на Буџетот на Република Северна Македонија.
Финансирање на работата на Центарот
Член 66
Средставата за остварување на дејноста на Центарот се обезбедуваат од Буџетот на Република Северна Македонија и од сопствени приходи од извршените услуги, како и од легати, подароци и донации. 
VII. ОБЕЗБЕДУВАЊЕ И ОСИГУРУВАЊЕ НА КВАЛИТЕТ
Член 67
(1) Советодавно - консултативна и менторско - инструктивна поддршка и стручен увид над реализација на програмите за формално образование на возрасните вршат Бирото и Центарот за развој на стручно образование.

(2) Податоците од стручниот увид од ставот (1) на овој член, се доставуваат до Центарот.

 (3) Надзор над спроведувањето на одредбите од овој закон и прописите донесени врз основа на овој закон врши Министерството.

(4) Стручен надзор над работата на понудувачите на услугите за  образование на возрасните и на понудувачите на услуги за валидација врши Центарот.
(5) Начинот на вршење на стручниот увид од став (1) на овој член и стручниот надзор од став (4) на овој член, го утврдува министерот, на предлог на Бирото, Центарот за развој на стручно образование и Центарот.
(6) Инспекциски надзор и надзор над квалитетот на работата на понудувачите на услугите за  образование на возрасните и на понудувачите на услуги за валидација врши Државниот просветен инспекторат. 
(7) Постапката на надзорот од ставот (6) на овој член, се покренува и води според одредбите од овој закон, Законот за просветната инспекција и Законот за инспекцискиот надзор.
Член 68
(1) Советодавно - консултативна и менторско - инструктивна поддршка над реализација на програмите за неформално образование на возрасните вршат Центарот и Центарот за развој на стручно образование и обука.

(2) Стручен надзор над реализацијата на неформалното образование на возрасните врши Центарот.

 (3) Начинот на вршење на стручниот увид и стручниот надзор од ставовите (2) и (3) на овој член, го утврдува министерот, на предлог на Центарот за стручно развој на образование и обука и Центарот.

Член 69
(1) Доколку при вршењето на инспекцискиот надзор државниот просветен инспектор утврди недостатоци, со решение изрекува опомена и определува рок во кој установата, односно институцијата за образование на возрасните е должна да ги отстрани неправилностите и недостатоците, утврдени со записник.

(2) Доколку не се отстранат неправилностите од ставот (1) на овој член во дадениот рок, целокупната постапка продолжува според Законот за инспекциски надзор.
VIII. ПРЕКРШОЧНИ ОДРЕДБИ
Член 70
(1) Глоба во износ од 150 до 250 евра во денарска противвредност ќе се изрече за прекршок на установата, односно институцијата за образование на возрасните, ако:

- води евиденција и документација спротивно на одредбите од овој закон (членовите 28, 41 и 42 од овој закон) и 

- не достави податоци предвидени во членовите 15 став 3, 29 став 1 и 34 став 3  од овој закон. 

(2) За прекршоците од ставот (1) на овој член ќе се изрече глоба и на одговорното лице во установата.
(3)  Глоба во износ од 250 до 350 евра во денарска противвредност ќе се изрече за прекршок на установата, односно институцијата за образование на возрасните, ако:

- не склучи договор со учесникот во образование на возрасните (членовите 16 став 1  и 37 став 1 од овој закон) и 

- на учесникот му наплати трошоци, а истите се обезбедени од јавни средства. 

(4) За прекршоците од ставот (3) на овој член ќе се изрече глоба и на одговорното лице во установата.
(5) Глоба во износ од 350 до 500 евра во денарска противвредност ќе се изрече за прекршок на установата, односно институцијата за образование на возрасните, ако: 

- издаде сертификат за реализирана посебна програма за учесници (член 27 од овој закон) пред донесувањето на решение за верификација на посебната програма  (член 22 став (3) од овој закон и пред донесувањето на решение за акредитација на установата или институцијата (член 24 став (10) од овој закон) и

- доделените јавни средства на конкурс ги троши ненаменски.

(6) За прекршоците од ставот (5) на овој член ќе се изрече глоба и на одговорното лице во установата.
Член 71
(1) За прекршоците утврдени во член 70 од овој закон, државниот просветен инспектор е должен на сторителот на прекршокот да му издаде прекршочен платен налог, согласно Законот за прекршоците.
(2) Доколку сторителот го прими прекршочниот платен налог, истиот треба да го потпише. Примањето на прекршочниот платен налог од сторителот на прекршокот се забележува во записник.
(3) Во записникот од став (2) на овој член, се утврдува начинот на кој ќе се отстранат штетните последици од прекршокот, како и начинот на надминување на последиците од сторениот прекршок.
(4) Државниот просветен инспектор е должен да води евиденција за издадените прекршочни платни налози и за исходот од покренатите постапки.
(5) Во евиденцијата од ставот (4) на овој член, се собираат, обработуваат и чуваат следните податоци: име и презиме, односно назив на сторителот на прекршокот, живеалиште, односно престојувалиште, вид на прекршокот, број на прекршочниот платен налог кој му се издава и исходот на постапката.
(6) Личните податоци од ставот (5) на овој член, се чуваат пет години од денот на внесување во евиденцијата, согласно прописите од областа на Законот за заштита на личните податоци.
(7) Формата и содржината на прекршочниот платен налог ги пропишува министерот.

Член 72
За прекршоците утврдени со овој закон прекршочна постапка води и прекршочни санкции изрекува надлежен суд.

IX. ПРЕОДНИ И ЗАВРШНИ ОДРЕДБИ

Член 73
Со денот на влегувањето во сила на овој закон, Центарот продолжува со работа согласно одредбите од овој закон.

Член 74
Директорот на Центарот избран до денот на влегувањето во сила на овој закон, продолжува да ги врши работите утврдени со овој закон до истекот на времето за кое е избран.
Член 75
Претседателот и членовите на Управниот одбор на Центарот именувани до денот на влегувањето во сила на овој закон, продолжуваат да ги вршат работите утврдени со овој закон до истекот на времето за кое се именувани.
Член 76
Претседателот и членовите на Советот за образование на возрасните именувани до денот на влегувањето во сила на овој закон, продолжуваат да ги вршат работите утврдени со овој закон до истекот на времето за кое се именувани.
Член 77
Установите, односно институциите во кои се реализира образование на возрасните, во рок од една година од денот на влегувањето во сила на овој закон, ќе ја усогласат својата организација, работа, статутите и други општи акти со одредбите од овој закон.
Член 78
Подзаконските акти предвидени со овој закон, ќе се донесат во рок од шест месеци од денот на влегувањето во сила на овој закон.

Член 79
Верификуваните посебни програми за образование на возрасните продолжуваат да важат за периодот за кој се верификувани согласно Законот за образование на возрасните („Службен весник на Република Северна Македонија“ бр. 7/08, 17/11, 51/11, 74/12, 41/14, 144/14, 146/15, 30/16 и 64/18).
Член 80
Сертификатите за советници за валидација и проценувачи за валидација, стекнати преку обуки и полагање на испити, спроведени преку  странски партнери на Министерството и Центарот, пред влегување во сила на овој закон, се признаваат како сертификати за советници и сертификати за проценувачи за валидација.

Член 81
(1) Започнатите постапки за верификација на посебните програми за образование на возрасните и започнатите постапки за верификација на установите и институциите за образование на возрасните до денот на влегувањето во сила на овој закон, ќе завршат согласно Законот за образование на возрасните („Службен весник на Република Северна Македонија“ бр. 7/08, 17/11, 51/11, 74/12, 41/14, 144/14, 146/15, 30/16 и 64/18).
(2) Постапките за верификација на посебните програми за образование на возрасните, кои ќе започнат по денот на влегувањето на сила на овој закон, а пред донесување на подзаконскиот акт од членот 22 ставовите (2) од овој закон, но не подоцна од девет месеци од денот на влегувањето во сила на овој закон, ќе се водат согласно Законот за образование на возрасните („Службен весник на Република Северна Македонија“ бр. 7/08, 17/11, 51/11, 74/12, 41/14, 144/14, 146/15, 30/16 и 64/18).
(3) Постапките за акредитација на установите и институциите за образование на возрасните, кои ќе започнат по денот на влегувањето на сила на овој закон, а пред донесување на подзаконскиот акт од членот 24 ставовите (4) и (9) од овој закон, но не подоцна од девет месеци од денот на влегувањето во сила на овој закон, ќе се водат согласно Законот за образование на возрасните („Службен весник на Република Северна Македонија“ бр. 7/08, 17/11, 51/11, 74/12, 41/14, 144/14, 146/15, 30/16 и 64/18).
Член 82
(1) Одредбите од глава IV од овој закон, кои се однесуваат на постапката за валидација која води до стекнување со стручна квалификација, ќе отпочнат да се применуваат во рок од девет месеци од денот на влегувањето во сила на овој закон.

(2) Одредбите од глава IV од овој закон, кои се однесуваат на постапката за валидација која води до стекнување на квалификација од I ниво (основно образование), ќе отпочнат да се применуваат во рок од една година од денот на влегувањето во сила на овој закон.

Член 83
Со денот на влегувањето во сила на овој закон, престанува да важи Законот за образование на возрасните („Службен весник на Република Северна Македонија“ бр. 7/08, 17/11, 51/11, 74/12, 41/14, 144/14, 146/15, 30/16 и 64/18).
Член 84
Овој закон влегува во сила осмиот ден од денот на објавувањето во „Службен весник на Република Северна Македонија“.
